
ABSTRAK 
 
 

Matematik merupakan satu mata pelajaran penting dan wajib untuk memastikan 
kemahiran abad ke-21 dalam kalangan pelajar. Justeru itu, guru perlu dapat 
menyampaikan pengajaran dan pembelajaran bilik darjah yang berkualiti supaya 
pelajar dapat menguasai matematik dengan baik. Kajian ini meninjau tentang 
pengurusan Kajian Pelajaran di sekolah menengah untuk mata pelajaran Matematik 
yang merangkumi pembangunan model pengurusan perkembangan profesional 
berterusan kajian pelajaran 2P2S, membangun dan menguji instrumen kajian dan 
seterusnya menentukan keberkesanan pelaksanaan kajian pelajaran di sekolah 
dalam membentuk tingkah laku terancang dan perkembangan profesional berterusan 
guru. Pendekatan penyelidikan kualitatif dan kuantitatif telah digunakan untuk 
membangunkan model, membangun dan mengesahkan instrumen, dan menentukan 
keberkesanan pelaksanaan kajian pelajaran. Kaedah kajian termasuklah analisis 
dokumen, temubual separa berstruktur dan tinjauan dengan soal selidik. Analisis 
kualititatif berbentuk analisis dokumen menggunakan perisian Atlas.ti manakala 
analisis kuantitatif menggunakan model Rasch dan pendekatan PLS-SEM dengan 
SmartPLS. Melalui penyelidikan ini, Model 2P2S yang komprehensif merangkumkan 
kitaran kajian pelajaran, kitaran PDCA dan penetapan matlamat SMART telah 
dibangunkan. Instrumen kajian telah dibangun dan diuji serta seterusnya diguna 
dalam pengukuran pengurusan kajian pelajaran di sekolah. Seramai 100 guru 
Matematik sekolah menengah dari tiga daerah iaitu Beluran, Telupid dan Sandakan 
telah dipilih menggunakan persampelan rawak berstrata. Dapatan kajian 
menunjukkan bahawa guru-guru mempersepsi tinggi pengetahuan pedagogi 
kandungan dan pencerapan tetapi simulasi dan sinergi dipersepsikan sederhana. 
Selain itu, guru juga menunjukkan tingkah laku terancang yang tinggi tetapi 
perkembangan profesional berterusan yang sederhana. Pengetahuan pedagogi 
kandungan dan sinergi mempunyai hubungan signifikan dengan tingkah laku 
terancang manakala pencerapan dan simulasi tidak mempunyai hubungan yang 
signifikan. Selain itu, pencerapan dan sinergi tidak mempunyai hubungan signifikan 
dengan perkembangan profesional berterusan. Dapatan kajian ini menunjukkan 
bahawa kajian pelajaran penting untuk mendorong tingkah laku ke arah 
perkembangan profesional berterusan tetapi usaha masih perlu dilaksana agar guru-
guru terus membudayakan amalan pencerapan dan simulasi dalam kajian pelajaran. 
Kajian lanjut perlu dilaksana untuk menguji penerimaan terhadap Model 2P2S dan 
memperluaskan lagi kajian keberkesanan pengurusan kajian pelajaran di daerah-
daerah lain di negeri Sabah khasnya, dan di Malaysia amnya.  

ABSTRACT 
 
 

DEVELOPMENT OF 2P2S LESSON STUDY PROFESSIONAL MANAGEMENT 
MODEL AND ITS IMPLEMENTATION MEASUREMENT INSTRUMENT 

 

 
Mathematics is an important and compulsory subject that determines the 21st century 
skills among students. Hence, teachers need to deliver quality classroom teaching 
and learning so that students is able to master mathematics. This study explored the 
management of lesson study in secondary school for Mathematics subject and covers 
the development of the 2P2S lesson study professional development management 
model, developed and assessed the research instrument, and then determined the 
effectiveness of lesson study implementation in schools to build planned behavior 
and teachers’ continuous professional development. Qualitative and quantitative 
research approaches were used to develop the model, develop and validate the 
instrument, and determine the effectiveness of lesson study implementation. 
Research methods included document analysis, semi-structured interview and survey 
with questionnaires. The qualitative analysis in the form of document analysis had 
used the Atlas.ti software while the quantitative analyses used Rasch model and PLS-
SEM approach with SmartPLS. Through this research, a comprehensive 2P2S Model 
was developed which encompasses the lesson study cycle, the PDCA cycle and 
SMART goal determination. The research instrument was developed and tested and 
then, used in the measurement of lesson study management in school. A total of 100 
secondary school Mathematics teachers from three districts, Beluran, Telupid and 
Sandakan were selected using stratified random sampling. Findings of this study 
showed that teachers highly perceive content pedagogical knowledge and 
observation but simulation and synergy were moderately perceived. Other than that, 
teachers also showed high planned behaviour but moderate level of continuous 
professional development. Content pedagogical knowledge and synergy had 
significant relationships with planned behavior while observation and simulation did 
not have significant relationships. Besides that, observation and synergy had no 
significant relationships with continuous professional development. Findings of this 
study showed that lesson study is important to motivate behavior towards continuous 
professional development but efforts are stiil needs to ensure that teachers continue 
to cultivate the practice of observation and simulation in lesson study. Further 
research needs to be carried out to assess the acceptance of the 2P2S Model and 
extend the study on lesson study management effectiveness in other districts in 
Sabah specifically, and generally in Malaysia. 

BAB 1 

 

PENGENALAN 

 

 

1.1 Pendahuluan 

Kemahiran menyelesaikan masalah merupakan suatu tuntutan dalam arena 

pekerjaan di abad ke-21. Kemahiran seperti pemikiran kritikal, penyelesaian masalah, 

kreativiti, inovasi, komunikasi, kolaborasi, fleksibiliti, keadaptasian, inisiatif, silang 

budaya, produktiviti, akauntabiliti, kepemimpinan, tanggungjawab dan literasi 

maklumat juga amat diperlukan (OECD, 2013; Partnership for 21st Century Skills, 

2002; Stacey, 2011; Wijaya, 2016). Literasi matematik dapat membantu untuk 

membina kemahiran-kemahiran abad ke-21 ini (Rizki & Priatna, 2018). Justeru itu, 

Pendidikan Matematik di peringkat sekolah rendah dan menengah adalah penting 

untuk memastikan pelajar melengkapi diri dengan kemahiran-kemahiran abad ke-21 

ini.  

 

Penekanan kepada pendidikan Matematik di sekolah di Malaysia dapat dilihat 

daripada pengenalan Sains, Teknologi, Kejuruteraan dan Matematik (Science, 

Technology, Engineering and Mathematics, STEM) dalam Pelan Induk Pembangunan 

Pendididikan (PIPP) 2013 – 2015 (Muhammad Nasiru, Abdul Halim, Norulhuda, Siti 

Norbazilah & Mohd Hilmi, 2019). STEM adalah satu falsafah atau cara pemikiran di 

mana sains, teknologi, kejuruteraan dan matematik disepadukan menjadi suatu 

bidang pendidikan yang menggalakkan pelajar berfikir dengan cara yang lebih 

berhubungkait dan holistik (Sneideman, 2013). Matematik juga merupakan salah 

satu mata pelajaran teras yang perlu diambil oleh setiap murid di peringkat sekolah 

rendah dan setiap pelajar di peringkat sekolah menengah (Kementerian Pendidikan 

Malaysia, 2013). 

 

Namun demikian, pencapaian pelajar Malaysia dalam Matematik masih jauh 

ketinggalan berbanding pelajar di negara-negara lain seperti China, Vietnam dan 

Thailand. Berdasarkan kepada pencapaian dalam Programme for International 

Student Assessment, PISA pada tahun 2012, pencapaian purata pelajar Malaysia 

berumur 15 tahun adalah 421 untuk Matematik berbanding dengan purata OECD 

iaitu 494 (Chang, Morshidi & Dzulkifli, 2018). Sementara itu, dalam satu lagi penilaian 

antarabangsa iaitu Trends in International Mathematics and Science Study (TIMSS), 

pencapaian pelajar Malaysia dalam matematik antara tahun 2003 sehingga 2011 

semakin menurun. Malaysia juga disenaraikan sebagai negara ke-22 untuk 

pencapaian Matematik daripada 39 negara yang menyertai TIMSS (Martin, Mullis, 

Foy & Hooper, 2016).  

 

Berdasarkan kepada kepentingan literasi matematik dan penekanan kepada 

pendidikan Matematik di sekolah serta prestasi pencapaian pelajar masa kini, maka 

penyelidikan tentang pendidikan Matematik di negara ini amat penting dilaksanakan. 

Tambahan pula, dalam usaha meningkatkan pencapaian pelajar dalam Matematik, 

pelbagai program dan aktiviti telah dilaksana di peringkat sekolah yang perlu dinilai 

dan dikaji dari masa ke semasa.  

 

1.2 Latar Belakang Kajian 

Malaysia sebagai sebuah negara sedang membangun yang berusaha mengejar status 

‘negara maju berpendapatan tinggi’ menjelang tahun 2020 telah meletakkan 

pendidikan sebagai pemacu negara ke arah pencapaian objektif yang ditetapkan. 

Transformasi pendidikan yang diungkapkan dalam Pelan Pembangunan Pendidikan 

Malaysia (PPPM) 2013 – 2025 telah menjelaskan keutamaan strategik dalam 

pendidikan yang mendorong kepada sistem holistik dengan pembelajaran  yang lebih 

imersif dan interaktif (Mohamad Hisyam, Muhamad Furkan & Sharipah Ruzaina, 

2017). Antara lainnya, Kementerian Pendidikan di Malaysia telah menyatakan 11 

perubahan yang termaktub dalam PPPM. Salah satu daripadanya adalah untuk 

mengubah perguruan kepada suatu profesion pilihan. Perubahan ini telah dilaksana 

melalui penambahbaikan dalam Pembangunan Profesional Berterusan untuk guru-

guru yang mana dahulunya merupakan tanggungjawab Bahagian Pendidikan Guru. 

Pada tahun 2014, Manual Pelan Pembangunan Profesional Berkesan telah 

dilancarkan untuk meningkatkan pembelajaran dan kemahiran guru serta 


